Монгол Улсын Их Хурлын Зургаа дахь удаагийн сонгуулиар байгуулагдсан Улсын Их Хурлын Ээлжит бус чуулганы Хууль зүйн  байнгын хорооны 2012 оны 08 дугаар сарын 29-ны өдөр (Лхагва гариг)-ийн хуралдаан 11 цаг 15 минутад Төрийн ордны “Б” танхимд эхлэв. 
Байнгын хорооны дарга, Улсын Их Хурлын гишүүн Ш.Түвдэндорж ирц, хэлэлцэх асуудлын дарааллыг танилцуулж, хуралдааныг даргалав.

Хуралдаанд ирвэл зохих 16 гишүүнээс 14 гишүүн ирж, 87.5 хувийн ирцтэй байв. 

Чөлөөтэй: Х.Баттулга, Л.Болд;
Нэг. Шүүхийн захиргааны хуульд хэсэгчлэн тавьсан Монгол Улсын Ерөнхийлөгчийн хориг
Хэлэлцэх асуудалтай холбогдуулан Монгол Улсын Ерөнхийлөгчийн хуулийн бодлогын зөвлөх Ж.Баярцэцэг, хуулийн бодлого хариуцсан шадар туслах Л.Төр-Од, Шүүхийн Ерөнхий зөвлөлийн гүйцэтгэх нарийн бичгийн дарга Н.Ганбаяр, Улсын Их Хурлын Байнгын хорооны ажлын албаны дарга Д.Одсүрэн, Хууль зүйн байнгын хорооны зөвлөх Б.Баасандорж, референт Г.Нямдэлгэр нарын ажлын хэсэг байлцав.
 Монгол Улсын Ерөнхийлөгчийн хоригийг Монгол Улсын Ерөнхийлөгчийн хуулийн бодлогын зөвлөх Ж.Баярцэцэг танилцуулав.
Уг асуудалтай холбогдуулан Улсын Их Хурлын гишүүн О.Баасанхүү, Х.Тэмүүжин нарын тавьсан асуултад Монгол Улсын Ерөнхийлөгчийн хуулийн бодлогын зөвлөх Ж.Баярцэцэг хариулж, тайлбар хийв.

Хоригийн талаар Улсын Их Хурлын гишүүн Р.Гончигдорж, О.Баасанхүү, Л.Цог, З.Баянсэлэнгэ, Ж.Батзандан, Х.Тэмүүжин нар санал хэллээ.

Ш.Түвдэндорж: - Шүүхийн захиргааны тухай хуулийн 13 дугаар зүйлийн 13.1 дэх хэсэгт тавьсан Монгол Улсын Ерөнхийлөгчийн хоригийг хүлээж авах нь зүйтэй гэсэн саналын томъёоллыг дэмжиж байгаа гишүүд гараа өргөнө үү. 

Зөвшөөрсөн:
14


Татгалзсан:

 1


Бүгд:


13


Гишүүдийн олонхийн саналаар дэмжигдлээ. 

Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Р.Гончигдорж танилцуулахаар тогтов.

Уг асуудлыг 11 цаг 47 минутад хэлэлцэж дуусав.

Хоёр. Шүүх байгуулах тухай хуульд нэмэлт, өөрчлөлт оруулах тухай хуулийн төсөл, Шүүгчийн орон тоо тогтоох тухай Улсын Их Хурлын Тогтоолын хавсралтад нэмэлт оруулах тухай Их Хурлын төслүүд /хэлэлцэх эсэх/

Хэлэлцэх асуудалтай холбогдуулан Шүүхийн Ерөнхий зөвлөлийн гүйцэтгэх нарийн бичгийн дарга Н.Ганбаяр, Улсын ерөнхий прокурорын орлогч Ц.Бямбацогт, Шүүхийн Ерөнхий зөвлөлийн Захиргаа удирдлагын хэлтсийн дарга С.Энхбаяр, Улсын ерөнхий прокурорын Тамгын хэлтсийн дарга Б.Үнэнбат, Улсын Их Хурлын Байнгын хорооны ажлын албаны дарга Д.Одсүрэн, Эрх зүй, хууль тогтоомжийн хэлтсийн хуулийн зөвлөх Л.Батмөнх, Хууль зүйн байнгын хорооны зөвлөх Б.Баасандорж, референт Г.Нямдэлгэр нарын ажлын хэсэг байлцав.

Төсөл санаачлагчийн илтгэлийг Монгол Улсын Засгийн гишүүн, Хууль зүйн сайд Х.Тэмүүжин танилцуулав.

Уг асуудалтай хогбогдуулан Улсын Их Хурлын гишүүн Р.Гончигдоржийн тавьсан асуултад Монгол Улсын Засгийн гишүүн, Хууль зүйн сайд Х.Тэмүүжин, Хууль зүйн байнгын хорооны дарга, Улсын Их Хурлын гишүүн Ш.Түвдэндорж нар хариулж, тайлбар хийсэн болно. 

Улсын Их  Хурлын гишүүн О.Баасанхүү, С.Баярцогт нар санал хэлэв.

Ш.Түвдэндорж: - Шүүх байгуулах тухай хуульд нэмэлт, өөрчлөлт оруулах тухай хуулийн төслийг чуулганы нэгдсэн хуралдаанаар хэлэлцүүлэх нь зүйтэй гэсэн саналын томъёоллыг дэмжиж байгаа гишүүд гараа өргөнө үү.  

Зөвшөөрсөн:
14


Татгалзсан:

 0


Бүгд:


14


Гишүүдийн олонхийн саналаар дэмжигдлээ. 

Ш.Түвдэндорж: - Шүүгчийн орон тоо тогтоох тухай Улсын Их Хурлын тогтоолын төслийг чуулганы нэгдсэн хуралдаанаар хэлэлцүүлэх нь зүйтэй гэсэн саналын томъёоллыг дэмжиж байгаа гишүүд гараа өргөнө үү.

Зөвшөөрсөн:
14


Татгалзсан:

 0


Бүгд:


14


Гишүүдийн олонхийн саналаар дэмжигдлээ. 

 
Ш.Түвдэндорж: - Улсын Их Хурлын 1993 оны 59 дүгээр тогтоолын хавсралтад нэмэлт, өөрчлөлт оруулах тухай Улсын Их Хурлын тогтоолын төслийг чуулганы нэгдсэн хуралдаанаар хэлэлцүүлэх нь зүйтэй гэсэн саналын томъёоллыг дэмжиж байгаа гишүүд гараа өргөнө үү.

Зөвшөөрсөн:
14


Татгалзсан:

 1


Бүгд:


13


Гишүүдийн олонхийн саналаар дэмжигдлээ. 

Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн О.Баасанхүү танилцуулахаар тогтов.

Хуралдаан 12 цаг 00 минутад өндөрлөв.

Тэмдэглэлтэй танилцсан:
ХУУЛЬ ЗҮЙН БАЙНГЫН 

ХОРООНЫ ДАРГА
                                                               Ш.ТҮВДЭНДОРЖ

Тэмдэглэл хөтөлсөн:
ХУРАЛДААНЫ ТЭМДЭГЛЭЛ 

ХӨТЛӨГЧ







М.НОМИНДУЛАМ
МОНГОЛ УЛСЫН ИХ ХУРЛЫН

ЗУРГАА ДАХЬ УДААГИЙН СОНГУУЛИАР БАЙГУУЛАГДСАН УЛСЫН ИХ           ХУРЛЫН ЭЭЛЖИТ БУС ЧУУЛГАНЫ ХУУЛЬ ЗҮЙН БАЙНГЫН ХОРООНЫ
2012 ОНЫ 08 ДУГААР САРЫН 29-НЫ ӨДӨР (ЛХАГВА ГАРИГ)-ИЙН ХУРАЛДААНЫ ДЭЛГЭРЭНГҮЙ
ТЭМДЭГЛЭЛ
Хуралдаан 11 цаг 15 минутад эхлэв.
Ш.Түвдэндорж: - Байнгын хорооны хуралдаанаар хэлэлцэх асуудлыг та бүхэнд танилцуулъя. 
1. Шүүхийн захиргааны хуульд хэсэгчлэн тавьсан Монгол Улсын Ерөнхийлөгчийн хориг
2. Шүүх байгуулах тухай хуульд нэмэлт, өөрчлөлт оруулах тухай хуулийн төсөл, Шүүгчийн орон тоо тогтоох тухай, Тогтоолын хавсралтад нэмэлт өөрчлөлт оруулах тухай Улсын Их Хурлын тогтоолын төслүүд хэлэлцэх ийм санал оруулж байна. Дээр нь хэлэлцэх асуудлаар өөр саналтай хүн байна уу? Байхгүй бол хэлэлцэх асуудлаа баталъя. За ингээд хэлэлцэх асуудалдаа оръё. Эхлээд нэгдүгээрт  Шүүхийн захиргааны хуульд хэсэгчлэн тавьсан Монгол Улсын Ерөнхийлөгчийн хоригийг хэлэлцье.
Нэг. Шүүхийн захиргааны хуульд хэсэгчлэн тавьсан Монгол Улсын Ерөнхийлөгчийн хориг
Хоригийг Монгол Улсын Ерөнхийлөгчийн хуулийн бодлогын зөвлөх Ж.Баярцэцэг танилцуулна.

Ж.Баярцэцэг: - Улсын Их Хурлын эрхэм гишүүд ээ,

Улсын Их Хурлын Шүүхийн багц хуулийн хүрээнд баталсан Шүүхийн захиргааны тухай хуулийг 2012 оны 5 дугаар сарын 29-нд Ерөнхийлөгчийн Тамгын газарт ирүүлснийг хүлээн авч танилцаад Үндсэн хуулийн 33 дугаар зүйлийн 1.1, Монгол Улсын Ерөнхийлөгчийн тухай хуулийн 12.8,  Монгол Улсын Их Хурлын чуулганы хуралдааны дэгийн тухай хуулийн 53.6 дахь хэсгийг тус тус үндэслэн Шүүхийн захиргааны тухай хуулийн 13 дугаар зүйлд хэсэгчлэн хориг тавьсан. Шүүхийн захиргааны 13 дугаар зүйлд “Шүүхийн Ерөнхий зөвлөл нь дараах 4 гишүүнээс бүрдэх бөгөөд Ерөнхий зөвлөлийн бүрэлдэхүүнд Улсын Их Хурал, Ерөнхийлөгч, Засгийн газар, Улсын Дээд шүүхээс томилсон тус бүр нэг хүн багтана” гэж заасан нь шүүхийн бие даасан байдалд сөргөөр нөлөөлөх болон шүүхэд үйлчлэх, шүүхийн захиргааны байгууллагын хувьд хараат бус ажиллах боломжийг хаах болзошгүй юм. Шүүхийн шинэчилсэн хүрээнд батлагдсан Шүүхийн багц хуулийн нэг гол зорилго нь шүүхийн бие даасан байдал, шүүгчийн хараат бус байдлыг хангах явдал бөгөөд түүнчлэн Шүүхийн Ерөнхий зөвлөл нь Үндсэн хуулийн 49 дүгээр зүйлийн 2 дахь хэсэгт зааснаар “Шүүгчийн хараат бус, шүүхийн бие даасан байдлыг хангах зорилготой байгууллага” тул түүний бүрэлдэхүүнийг Үндсэн хуульд зааснаар шүүгчийг томилж, чөлөөлдөг эрх хэмжээний хүрээнд Монгол Улсын Ерөнхийлөгч томилдог байх нь зүйтэй гэж үзэж байна. Монгол Улсын Ерөнхийлөгчийн тавьсан энэ хоригийг зохих журмын дагуу хэлэлцэж, шийдвэрлэж өгөхийг хүсье.

Ш.Түвдэндорж: - За баярлалаа Ж.Баярцэцэг зөвлөхт. Энэ Шүүхийн захиргааны тухай хуульд хэсэгчлэн тавьсан Ерөнхийлөгчийн хоригийг хэлэлцэхэд Монгол Улсын Ерөнхийлөгчийн хуулийн бодлогын зөвлөх Ж.Баярцэцэг, Шүүхийн Ерөнхий зөвлөлийн гүйцэтгэх нарийн бичгийн дарга Н.Ганбаяр, Монгол Улсын Ерөнхийлөгчийн хуулийн бодлого хариуцсан шадар туслах Л.Төр-Од нар оролцож байгааг мэдэгдье.

За ингээд хэлэлцэж байгаа асуудалтай холбогдуулж асуулт асуух гишүүд нэрсээ өгнө үү? За О.Баасанхүү, Х.Тэмүүжин гишүүн. За 2 хүнээр таслах уу? О.Баасанхүү гишүүн асуултаа тавина уу?

О.Баасанхүү: - Баярлалаа. Би нэг асуулт тавья. Энэ манай улсын хууль цаазын уламжлал, хөгжлийн хандлага, олон улсын жишигтэй нийцэхгүй байна гэж. Манай улсын хууль цаазыг яг ямар уламжлал Чингис хааны уламжлал юм уу, Өгөдэй хааны уламжлал юм уу, эсвэл хэмжээгүй эрхт хааны уламжлалтай таарахгүй байна уу? Хөгжлийн хандлага гээд манайх ямар хөгжлийн хандлага руу явахад  нь гай болоод байгаа юм. Олон улсын жишиг гээд аль аль улсын ямар жишигтэй нийцэхгүй байгаа юм. Энэ дээр тайлбар өгнө үү?

Ж.Баярцэцэг: - О.Баасанхүү гишүүний асуултад хариулъя. Хууль цаазын уламжлал, хөгжлийн хандлага олон улсын жишигт нийцүүлэн энэ Шүүхийн Ерөнхий зөвлөлийн бүрэлдэхүүнийг батлах асуудлын хувьд манай улсад өмнө нь Шүүхийн Ерөнхий зөвлөлийн бүрэлдэхүүнийг голдуу шүүгчдийн төлөөллөөсөө нэлээн их оролцуулж Шүүхийн Ерөнхий зөвлөлийн гишүүнээр баталдаг тэр уламжлалаа хэлж байгаа. Хөгжлийн хандлага гэдэг нь ер нь манай энэ шүүхийн шинэчлэлийн чиг хандлага маань энэ шүүхээ илүү бие даасан хараат бус байдалд болгох энэ чиглэл хандлагад чиглүүлж байгаа юм гэдэг тэр зарчмаа тодотгож хэлж байгаа юм. Олон улсын чиг хандлага, жишигт бол ер нь шүүхэд туслах үүрэгтэй шүүхийн захиргааны байгууллагын үндсэн бүрэлдэхүүнд аль болох улс төрийн институци, төрийн институциас хараат бус байлгадаг энэ жишиг, чиг хандлагыг л бид нар баримталж үзсэн гэдэг энэ зарчмаа бид нар тодруулж хийсэн юм. 

Ш.Түвдэндорж: - За баярлалаа. Тодруулах уу?
О.Баасанхүү: - Дахиад нэг зүйл тодруулъя. Энэ Шүүхийн Ерөнхий зөвлөл гээд байгаа чинь шүүхийн хараат бус байдалд туслах хөндлөнгийн байгууллага гэж ойлгож байгаа. Хуучин уламжлал маань шүүгчдийн төлөөлөл байсан гэж, багш хүн байсан шүү дээ, Их сургуулийн багш, дандаа шүүгчид байгаагүй байх, тэгж би ойлгож байна. Тэгээд дээрээс нь харин ч хараат бус байлгахын тулд энэ Улсын Их Хурал, Засгийн газар, Ерөнхийлөгч гээд нэр бүхий субъектүүдээс институциас  нь томилж өгч байна гэж би ойлгож байгаа. Шүүхийг хараат бус байдал дээр нэг хүнд, миний гол асуух гээд байгаа зүйл нь нэг хүнд томилолтыг өгөх  нь хараат бус байх юм уу эсвэл нийлээд олон субъектэд байх нь хараат бус нь хангагдах юм биш үү?
Ш.Түвдэндорж: - За баярлалаа Ж.Баярцэцэг зөвлөх хариулъя.

Ж.Баярцэцэг: - Одоогийн үйлчилж байгаа Шүүхийн тухай хуулиар Шүүхийн Ерөнхий зөвлөлийн бүрэлдэхүүнд тодорхой төрийн байгууллагуудаас албан тушаалаараа болон шүүгчдийн төлөөллөөс оролцдог. Ингээд нийт 14 гишүүний бүрэлдэхүүнтэй ийм байгаа юм. Энэ бол өөрөөр хэлбэл шүүгч буюу албан тушаалаараа орж байгаа ийм бүрэлдэхүүн байгаа. Ерөнхийлөгчөөс батламжилж, томилж байгаагийн хувьд бол Монгол Улсын Ерөнхийлөгч Үндсэн хуульд зааснаар шүүгчийг томилох, чөлөөлөх ийм эрх хэмжээтэй. Энэ эрх хэмжээнийхээ хүрээнд энэ шүүхэд туслах чиг үүрэгтэй шүүхийн захиргааны энэ төв байгууллагын даргыг болон бүрэлдэхүүнийг батламжлах нь зүйтэй юм гэсэн хоригийн үзэл санаа явж байгаа. 

Ш.Түвдэндорж: - За баярлалаа болсон уу? Х.Тэмүүжин гишүүн.

Х.Тэмүүжин: - Ерөнхийлөгчийн хориг энэ Шүүхийн Ерөнхий зөвлөлийн гишүүд ямар байх вэ гэдэг дээр өмнөх Улсын Их Хурлаас баталсан тэр үзэл санаа гэдэг юм уу бодлогын нэг сонголт дээр тавигдсан байна л даа. Надад юу харагдаад байсан бэ гэхээр анх Ерөнхийлөгчийн өөрийнх нь өргөн барьсан хуулийн уг санаа  нь их таалагдаад байсан юм. Тэр уг санаа юу байсан бэ гэхээр ер нь бол эрх мэдэл хуваарилах зарчмаараа ч тэр, шүүх эрх мэдлийн хараат бус, бие даасан байдлыг хангах, шүүхийн захиргаагаар мэргэшүүлэх гэдэг хөгжлийн бодлогоороо ч тэр энэ шүүхийн захиргааг шүүх эрх мэдэлд өөрт үлдээе. Улсын Их Хурал, Засгийн газар гээд хөндлөнгийн улс төрийн бүтэц, нөгөө ардчиллын бүтэц энэ шүүх эрх мэдлийн мэргэжлийн захиргаа руу орж ирэх нь зохимжгүй байна гэдэг юм руу үзэл бодол явж байсан юм. Тэгээд өмнөх Улсын Их Хурлын олонхи өөрөө шүүхийн захиргааг мэргэшүүлэх гэхээсээ илүүтэйгээр ямар нэгэн байдлаар улс төрийн хамааралтай байх ёстой гэдэг үүднээсээ Засгийн газар, Улсын Их Хурал  энэ томилгоонд оролцох ёстой гэдэг тийм байр суурь барьчихсан л даа. Би Ерөнхийлөгчийн хоригийг энэ улс төржүүлсэн байр сууринаас нь салгаад, Анхан шатны шүүгч нар дундаасаа тодорхой төлөөлөл, Дав заалдах шатны шүүгч нар дарга нар нь биш шүү, дундаасаа нэг төлөөлөл, Хяналтын шатны шүүгч нар дундаасаа нэг төлөөлөл гээд энэ 3 шатны шүүгч нарын өөрсдийнх нь эрх ашиг, өөрсдийнх нь төлөөлөл болсон хүмүүс Шүүхийн зөвлөлд сонгогдож орж ирдэг. Тэрийг нь Ерөнхийлөгч батламжилдаг, захиргааны мэргэжлийн удирдлагын удирдах Шүүхийн Ерөнхий зөвлөлийн даргыг нь Ерөнхийлөгч өөрөө томилдог байхын бол шүүгч нартайгаа илүү хамааралтай. Яагаад гэвэл Шүүхийн Ерөнхий зөвлөл чинь шүүгч нар үйл ажиллагаагаа, шүүн таслах үйл ажиллагаагаа хэвийн явуулах, шүүх хараат бус, бие даасан байдлаараа ажиллах тэр боломжийг нь хангаж байгаа мэргэжлийн захиргааны ажилтнуудыг л удирдах, боловсон хүчнийг бэлтгэх, орон байрыг нь янзлах гээд тийм л чиг үүрэгтэй байгууллага шүү дээ уг нь. Тэгээд концепциосоо манай Ерөнхийлөгч яагаад ухарчихсан юм болоо гээд би хараад байна л даа. Уг нь бол анх өргөн барьсан хуулийнхаа концепцийг сэргээмээр байна гээд хориг тавьчихсан бол энэ манай эрх зүйн шинэтгэлд илүү тус дөхөм болох байсан юм. Энэ тал дээр асуулт тавимаар санагдаад байна.

Ш.Түвдэндорж: - За баярлалаа Ж.Баярцэцэг зөвлөх.

Ж.Баярцэцэг: - Х.Тэмүүжин гишүүний асуултад хариулъя. Бид нарын Ерөнхийлөгчийн Тамгын газраас Ерөнхийлөгчөөс санаачилж боловсруулж оруулсан анхны төсөлд бол яг Х.Тэмүүжин гишүүний хэлсэнчлэн шат шатны шүүхээс шүүгчдийн зөвлөгөөний хурлын үр дүнд гарсан нэр дэвшигчдийг Ерөнхийлөгчөөс батламжилж, томилох ийм зохицуулалт байсан юм. Тэгээд өмнөх Улсын Их Хурлын ажлын хэсэг, Байнгын хороод хэлэлцсэний үр дүнд бол 13 дугаар зүйлд дараах өөрчлөлт орж батлагдсан байгаа юм. Яахав Ерөнхийлөгчийн хоригийн хувьд магадгүй цоо шинэ зохицуулалт ороход бэлтгэл ажил болон бусад зохицуулалт шаардлагатай байж магадгүй юм гэдэг үүднээс түрүүн дурдсан уламжлалыг хадгалаад, зохих байгууллагуудаас санал дэвшүүлдэг, төрийн байгууллагын институциүдээс санал дэвшүүлээд, тэгэхдээ Ерөнхийлөгчөөс санал болгосон нэр дэвшигчдийг баталгаажуулж томилдог байх байдлаар өөрөөр  хэлбэл дундын хувилбараар санал болгож хоригдоо оруулсан байгаа. Хэрвээ энэ хоригийг аваад зохих хуулийн нэмэлт, өөрчлөлтүүдийг хэлэлцэх тохиолдолд анхны төслийн хувилбарыг хэлэлцэх бололцоотой гэж үзэж байна. 
Ш.Түвдэндорж: - За баярлалаа  Х.Тэмүүжин гишүүн болсон уу? За асуулт асуух гишүүд, асуултаа тасалъя. Одоо гишүүд хоригтоо холбоотой санал хэлэх гишүүд нэрсээ өгнө үү? О.Баасанхүү, Р.Гончигдорж, саналаа хэлэх гишүүд саналаа хэлье. Р.Гончигдорж гишүүнээс эхэлчихье дээ.
Р.Гончигдорж: - Баярлалаа. Ерөнхийлөгчийн хоригийг дэмжиж байгаа юм. Сая бас түрүүн асуух гэж байсан зүйлийг Х.Тэмүүжин гишүүн асуугаад тодруулчихлаа. Анх хуулийг өргөн барихад энэ Шүүхийн Ерөнхий зөвлөлийн бүрэлдэхүүний бодлого яаж тавигдаж орж ирсэн юм бэ гэдгийг тодруулах гэж байсан юм. Тодруулдаг нь нийт гишүүдэд ерөнхийдөө ийм үзэл санаатай, үзэл бодолтойгоор ороод ийм болсон гэдэг тэр нэг түүх нь бас хэрэгтэй байсан юм л даа. Ер нь бол Шүүхийн Ерөнхий зөвлөлийн  гол чиг үүрэг анхнаасаа л бидний ойлгож явсан зүйл бол шүүхийн бие даасан байдал, шүүгчийг хараат бус байдлыг хангаж, шүүхийн байгууллага шүүн таслах үйл ажиллагааг явуулахад захиргааны талаас нь бүрэн дүүрэн дэмжлэг үзүүлж байх чиг үүргийг бол өөртөө хүлээсэн байгууллага, ийм байдлаар явж ирсэн, тийм ч байх ёстой гэж үзэж байгаа юм. 

Шүүхийн бие даасан байдал, шүүгчийн хараат бус байдлын баталгаагаа бол Монгол Улсын Үндсэн хуулийн үзэл санаа бол Монгол Улсын Ерөнхийлөгч гэж ингэж ойлгодог. Үндсэн үзэл санаагаараа бол. Тийм учраас бол шүүгчдийн томилгоог бол Ерөнхийлөгч томилдог. Ингэснээрээ шүүгчдийн хараат бус байдлыг хангах, шүүхийн бие даасан байдлыг хангахад бол илүү дээд шатандаа бол Шүүхийн Ерөнхий зөвлөлийн энэ гол чиг үүрэг гарч ирнэ. Тийм учраас үнэхээр энийг нь одоо Үндсэн хуулийн институциүдээс шууд томилж орж ирж байгаа  Их Хурлаас нэг нь, Засгийн газраас нэг нь, Дээд шүүхээс нэг  нь гэсэн ийм биш, санал гаргах эрхүүдийг  нь энд хадгалаад Ерөнхийлөгч эцэстээ бол томилгоог хэрэгжүүлдэг. Бидний ойлгох явцад бол дандаа энэ зөвшилцлийн ойлголцол явж ирсэн шүү дээ. Тийм учраас гишүүдийн маань болгоомжилж яриад байгаа зүйлд бол санал, дэвшүүлэх, томилох энэ процессын явцдаа бол бас хангагдаж чаддаг тийм практик бол байж байдаг, чадаж байдаг ийм зүйл юм. Юу гэж хэлэх гэж байна вэ гэхээр Ерөнхийлөгчийн сүүлийн томилгоо бол өмнөх байгууллагуудаас нэр дэвшүүлсэн тэр нэр дэвшилтийг нь бол хүндэтгэн үзэж, хүлээн зөвшөөрч Де юре түүнийг нь баталгаажуулах ийм харилцаагаар орж байснаас биш энийг чинь болохгүй,  энийг чинь бишээ гэж байсан тийм тохиолдлыг би санахгүй байгаа юм. Тэр үүднээсээ Ерөнхийлөгч нь томилдог, санал гаргадаг субъектүүд нь ийм байх нь зүйтэй гэсэн энэ саналыг эхний шатанд дэмжиж байна. Тэгээд энэ хоригийг хүлээж авсны дараагаар анхны Ерөнхийлөгчөөс өргөн барьсан үзэл баримтлалд нь нийцүүлж энэ бүрэлдэхүүнийг бий болгох, бүрэлдэхүүний томилгоог хангах ийм чиглэл рүү оръё гэж манай Байнгын хороо үзэж, мөн Ерөнхийлөгчийн зүгээс энийг бас санал болгохын бол хэлэлцэх боломжтой гэж үзэж байна. Ямар ч байсан хоригийг хүлээж авах нь зүйтэй гэсэн саналтай байна.

Ш.Түвдэндорж: - За баярлалаа.  О.Баасанхүү гишүүн. 
О.Баасанхүү: - За би бол хоригийг хүлээж авах ёсгүй гэсэн байр суурьтай байгаа юм. Түрүүн хэлж байна. Тэр хууль зүйн уламжлал гэж хэлээд өмнө нь ийм жишиг байсан гээд, өмнөх жишиг гэж хэлэх ёстой байх л даа. Яахав хууль зүйн уламжлал, хөгжлийн хандлага, олон улсын жишиг гэвэл Чингис хааны Монарх гэж хаант засаглалыг оруулах гээгүй юм бол ийм байдлаар нэг хүний институци дээр нэг хүн дээр бүхий л томилгоог тэр дундаа хараат бус байгууллагын институцийг бүрдүүлэх эрх  мэдлийг өгч болохгүй гэж ойлгож байгаа. Өөрөөр хэлэхийн бол олон улсын жишгийг ярьж байна. Олон улсын жишиг, тэгж ярихын бол бид нарын ганц мэддэг, урдаа барьдаг ардчиллын орон Америк чинь иргэнийг Шүүхийн Ерөнхий зөвлөлдөө оруулчихсан байдаг юм байна лээ шүү дээ миний ойлгож байгаагаар бол. Өөрөөр хэлэхийн бол би бол харин ч энэ хөндлөнгийн хараат бус байдлыг хангах зорилго бүхий субъект болохоос шүүх засаглалын үйл ажиллагаанд хөндлөнгөөс орох ёсгүй. Тэгэхээр шүүгчийг томилдог хүн шүүгчийн хараат бус байдалд байгууллагыг давхар томилоод явчих юм бол аль алиныг нь чөлөөлдөг гэсэн шууд пропорциональ ойлголт үүсчихээд байна. Тэгэхээр энэ маань өөрөө буруу юм. 
Хоёрдугаарт нь уг бол, тэгж ярихын бол Ерөнхийлөгч маань шүүгчийг томилдог гэсэн Үндсэн хуульд ч гэсэн анхаармаар надад санагдаж байгаа юм. Яагаад вэ гэхээр шүүгч аль болох хараат бус байх ёстой. Тэр утгаараа өнөөдөр яагаад парламентын засаглал бид нар байгаа вэ гэвэл 76 хүн бол нэг газар дангаараа ноёрхсон үйлдэл хийх бололцоо нь бага байдаг. Тэр ч утгаараа бид нар Ерөнхийлөгчийн засаглалаас ерөнхий татгалзчихсан байдаг шүү дээ. Энэ утгаараа өнөөдөр хувь хүнийг хандаж хараат бус байдлаар юмыг хийхэд хэцүү байна. Өмнө одоо миний мэдэж байгаагаар Хууль зүйн сайд бараг автоматаар Ерөнхийлөгчийн зөвлөлд орж байсныг би санаж байна. Тэгэхдээ шүүхийн эсрэг хараат бус байдлын эсрэг мэдэгдэл мэдээлэл хийгээд явж байсан шүү дээ. Тэгэхээр энэ маань өөрөө нэг талаасаа бол энэ байгууллагын утгыг нь сайн гаргагдаж өгөгдөөгүй, өмнөх жишиг нь тийм байсан шүү. Харин одоо Ерөнхийлөгч би энийг аваад та нарын өгснийг Де юре байдлаар батална гэж ярьж байгаа бол тэгвэл автоматаар баталдаг гэсэн тийм ойлголт өгчихвөл амар байна. Өөрөөр хэлэхийн бол санал болгосныг шууд баталдаг гээд биччих. Тэгвэл болж байна. Шууд баталдаг гээд. Тэрийг заавал хардаг, хянадаг, буцаадаг гэсэн эрх мэдлийг Ерөнхийлөгч дээр төвлөрүүлэх гэж байгаа бол энэ буруу, энэ бол дахиад шүүгчийг, Ерөнхийлөгчийн мэдлийн шүүх засаглал бий болчих гээд байна. Тийм учраас хараат бусаар шүүхийн байгууллагыг бий болгоход гэж.    

 Хоёрдугаарт нь энэ аль болох Шүүхийн Ерөнхий зөвлөлд шүүгч биш хүнийг оруулах ёстой. Хуульч хүмүүсийг. Яагаад шүүгчдээ хараат бус байдлыг хангах гэж энэ чинь өөрөө ойлгомжгүй байхгүй юу. Шүүгч гэдэг чинь дангаараа Ерөнхий байна уу, ерөнхий биш ч байна уу хэн ч байсан адилхан шүүгч. Дээд шүүхийн шүүгч ч гэсэн тийм байгаа. Ерөнхий шүүгч гэхээр дарга юм уу захиргааны байгууллагын албан тушаалтан шиг ойлгож болохгүй. Тэр утгаараа өнөөдөр шүүгч бие даасан шийдвэр гаргахад нь ямар нэгэн байдлаар хоёрдмол эрх, үүрэг өгч болохгүй. Зөвхөн байгаа хэргээ, байгаа асуудлаа туйлшрахгүйгээр дундыг бариад үнэнийг тогтоодог л байгууллагын болгохын төлөө явах ёстой. Тэгэхээр энд Ерөнхийлөгчийн эрх, үүрэг энэ дотор байна шүү дээ. Ерөнхийлөгчөөс томилсон гээд байж байна шүү дээ. Бүгдийг нь авъя биш шүү дээ. Ерөнхийлөгч өөрийнхөө талын субъектээ анхаардаг юм байгаа биз, өөрийнхөө томилсон хүнээ харин шударга ажилла гэж шаардана биз. Ийм байдлаар ерөнхийдөө явчихсан нь зөв байх гэж бодож байна. Анхаарал тавьсанд баярлалаа.
Ш.Түвдэндорж: - За баярлалаа.  Одоо Л.Цог гишүүн саналаа хэлнэ үү.

Л.Цог: - За баярлалаа. Би хоригийг авах нь зүйтэй гэж бодож байгаа. Авахдаа дараа хуулийг нэлээн бодож хийхгүй бол одоогийн 3 газраас санал болгодгийг бас боломжгүй гэж, буруу гэж үзэж байгаа. Авах нь зүйтэй, ер нь нэг үе миний Хууль зүйн сайд байхад Ерөнхий зөвлөлийн дарга нь Хууль зүйн сайд байсан энэ вариант хамгийн зөв гэж би боддог юм. Нэг ялгаатай юмыг харах ёстой байхгүй юу. Шүүхийн Ерөнхий зөвлөл өөрөө шүүн таслах ажиллагаанд оролцдоггүй байх юу. Тэгэхээр хараат байдлыг ярих нь тийм ач холбогдол багатай болчихоод байгаа юм л даа. Харин доторх дараагийн механизмыг бодохгүй бол биш болно гэж би бодож байгаа. Дэмжиж байгаа хоригийг гэсэн үг л дээ.

Ш.Түвдэндорж: - За баярлалаа.  Одоо З.Баянсэлэнгэ гишүүн.

З.Баянсэлэнгэ: - Энэ Шүүхийн Ерөнхий зөвлөлийг институциас санал оруулсны дагуу Ерөнхийлөгч томилж баталгаажуулна гэсэн энэ заалт маань өөрөө шүүхийн байгууллагын үйл ажиллагаанд дэмжлэг үзүүлдэг шүүхийн захиргааны байгууллага болох энэ Шүүхийн Ерөнхий зөвлөлийг Ерөнхийлөгч томилон баталгаажуулна гэдэг нь өөрөө энэ Үндсэн хуулийнхаа хараат бус байх, бие даасан байх Үндсэн хуулийн зарчмаа алдагдуулаад байсан юм биш үү гэсэн ийм болгоомжлол төрж байна л даа. Яагаад ингээд болгоомжлоод байна гэхээр Ерөнхийлөгч маань өөрөө санал оруулчихсан байгаа. За тэгээд Шүүхийн Ерөнхий зөвлөлд томилж байгаа хүмүүсийг томилохгүй байвал яах юм, баталгаажуулахгүй байвал яах юм. Энэ нь өөрөө Үндсэн хуулийнхаа зарчимдаа харшлаад байгаа юм биш үү, цаашлаад энэ Ерөнхийлөгч томилж, баталгаажуулна гэсэн энэ заалт дээр бас манай гишүүд өөрсдөө анхаарах нь зүйтэй байх. Ерөнхийлөгч маань өөрөө энэ шүүхийн хараат бус байх, бие даасан энэ байдал руу хэт оролцох ийм боломж энэ ганцхан өгүүлбэр дээр харагдаад байгаа ийм  зүйл ажиглагдаад байгаа юм л даа. Тэгэхээр энэ хориг тавих энэ зүйл маань энэ заалтыг дэмжихгүй байна. Тэгэхээр Х.Тэмүүжин гишүүн маань хууль зүйн, эрх зүйн шинэтгэл хийх гэж байгаа энэ тал дээр бас цаашид анхаараарай гэж бас хэлмээр байна. 

Ш.Түвдэндорж: - За баярлалаа.  Одоо Ж.Батзандан гишүүн.

Ж.Батзандан: - Шүүхийн захиргааны тухай хууль саяхан батлагдсан. Энэ хуулиар Шүүхийн Ерөнхий зөвлөл 14 гишүүнтэй байсныг 5 гишүүнтэй байхаар оруулж өгсөн байгаа. Өөрөөр хэлбэл 14 байсан, одоо 5 болно. 5 гишүүнийх нь 1 нь дарга, 4-ийг нь Ерөнхийлөгч, Засгийн  газар, Улсын Дээд шүүх, Улсын Их Хурлаас томилно гээд хуулиндаа заагаад өгчихсөн. Өөрөөр хэлбэл Шүүхийн Ерөнхий Зөвлөлийн тоо нь цөөрсөн, томилгооны байгууллага болж хувирсан. Эндээс харахын бол шууд улс төрийн шинжтэй томилгооны байгууллага болчихоод байгаа. Ерөнхийлөгч энд хориг тавьсан. Энийг жаахан өөрчилье. Засаглалын балансыг хангадаг, харилцан хяналтын механизмыг хэрэгжүүлье гэдэг үүднээс Ерөнхийлөгч хориг тавьсан. Эдгээр 4 байгууллага шууд томилдог биш, эд нарын санал болгосноор Ерөнхийлөгч томилдог, баталгаажуулдаг болъё гэсэн саналыг оруулж ирсэн байгаа. Мэдээж хоригийг бол агуулгаар нь дэмжиж байгаа. Гэхдээ Шүүхийн захиргааны тухай хуулиа бид бас эргэж харах ёстой гэж ойлгож байна. 14 байснаа яагаад огцом 5 болчихов гэж. Энийг бид бодож үзмээр байгаа юм. Бид бол иргэн төвтэй нийгэм рүү, иргэний нийгэм рүү, хүний эрхийг дээдэлсэн нийгэм рүү шилжилт хийж байгаа. Тэгэхээр Шүүхийн Ерөнхий зөвлөлийг харин дэлхийн улс орны хөгжлийн хандлагын дагуу тэр засаглалын байгууллагууд нь гишүүдийг санал болгодог. Улсын Их Хурал нь, Засгийн газар, Улсын Дээд шүүх  нь санал болгодог байхын зэрэгцээ мэргэжлийн байгууллагууд Хуульчдын холбоо, Өмгөөлөгчдийн холбоо, Иргэний нийгмийн байгууллагуудын санал болгосноор Ерөнхийлөгч томилж баталгаажуулдаг байх нь зүйтэй болов уу гэдэг саналыг хэлье бодож байна.

Ш.Түвдэндорж: - За баярлалаа.  Х.Тэмүүжин гишүүн.

Х.Тэмүүжин: - Шүүхийн захиргааны хуультай холбоотой бас хэд хэдэн зүйлийг дэлгэрүүлж тайлбарлахгүй бол манай шинэ Улсын Их Хурлын бүрэлдэхүүнд орсон гишүүд маань өмнө нь болсон процессыг мэдэхгүй байх шиг байна. Өмнө  нь ямар концепциор юу орж ирээд, юу болоод өнгөрсөн бэ гэдгээ мэдэхгүй байгаа учраас зарим зүйлүүд дээр ойлголтын зөрүү байна. Анх энэ Шүүхийн захиргааны хууль бол шүүхтэй холбоотой 6 багц хуулийн нэг байгаад байгаа. Энэ 6 багц хуулийн гол санаа нь дээр 4 санааг бол би тодотгож заавал хэлэх ёстой юм байна. Яах аргагүй шүүхийн захиргааны үйл ажиллагаа болон өөрөөр хэлбэл шүүхийн захиргааны үйл ажиллагаа болон шүүн таслах үйл ажиллагаа 2 холилдчихоод байсан юм. Одоо байгаа Дээд шүүхийн ерөнхий шүүгч Шүүхийн Ерөнхий зөвлөлийн дарга хийгээд энэ эрх мэдлээрээ дамжуулаад чиглэл өгдөг юм уу, заавар өгдөг юм уу өмнөх Ерөнхий шүүгч нарт тийм хандлага байсан. Энэ хандлага нь юугаар илэрдэг байсан бэ гэхээр шүүхийн дотоодод тэр хянан туслах гэдэг чиг үүрэг бий болгочихоод шүүх шийдвэрээ гаргаагүй байхад урьдчилж нөлөөлдөг механизм бүрдчихээд байсан юм. Энэнээс салахын тулд Шүүхийн тухай хуулиудаар бол шүүхийн дотоод, гадаад хараат бус байдлыг эвддэг механизмуудыг нь бүгдийг  нь үгүй болгосон юм. 
Тэгэхээр бид нар шүүн таслах үйл ажиллагаа, захиргаа 2 холилддог байдлыг бол Шүүхийн тухай хууль болон Шүүгчийн эрх зүйн байдлын тухай хуулиар хязгаарлаад сайн өгчихсөн. Гэтэл монголд юу дутагдаад эхэлсэн гэхээр шүүхийн мэргэшсэн захиргаа дутагдаад эхэлсэн. Шүүхийн Тамгын газрын ажилтан, Тамгын газрын дарга хэн байхыг Засаг дарга, улс төрчид мэддэг. Нөгөө Засаг дарга, улс төрчдөөс томилогдсон нөхдүүд бол шүүгчид үйлчлэхээсээ илүү тэр дотор хор найруулдаг болоод хувирчихсан. Тэгэхээр шүүхийн захиргааг мэргэшүүлэх ёстой юм байна. Шүүхийн захиргаа гэдэг бол Засгийн газрын захиргаатай адилхан бие даасан өөрийн боловсон хүчинтэй, мэргэшсэн арга барилтай тийм байх ёстой юм байна. Тэгэхээр шүүхийн захиргааг  мэргэшүүлэхэд нэг зүйл садаа болоод байна. Тэр нь юу вэ гэхээр Шүүхийн Ерөнхий зөвлөл. Шүүхийн Ерөнхий зөвлөл өөрөө орон тооны бус, хэдэн хүн сайн дураараа албан тушаалаараа орж ирээд хуралддаг, хариуцлага хүлээдэггүй, өөрөө өөрийнхөө шүүгчийнхээ ажлыг хийж байхдаа Шүүхийн Ерөнхий зөвлөлийг ажлыг бас давхар хийгээд явж байдаг хэдэн том толгойтой шүүгч нартай болоод хувирчихсан. Тэгэхээр Шүүхийн Ерөнхий зөвлөлийг мэргэшсэн болгох ёстой юм байна, орон тооны болгох ёстой юм байна. Тэгэхээр шүүгчээ хийж байгаад Шүүхийн Ерөнхий зөвлөлд ажилладаг хүн байж болохгүй юм байна. Сайдаа юм уу, улс төрийнхөө ажлыг хийж байгаад Шүүхийн Ерөнхий зөвлөлд ажилладаг хүн байж болохгүй юм байна. 
Тэгэхээр орон тооны болгоё. Орон тооны болгохын тулд энэ хүмүүс чинь хаанаас гарч ирэх ёстой юм, мэдээж мэргэшсэн байх ёстой. Шүүхийн захиргааны үйл ажиллагаа руу бүх анхаарлаа тавьдаг байх ёстой. Давхар ажил эрхлээд сонирхлын зөрчилд ордоггүй байх ёстой. Энэ асуудлыг яаж шийдэх вэ гээд харахаар орон тооны болгох ёстой юм, орон тооны болоод мэргэшсэн байна гэдэг маань хэн байх ёстой вэ гэхээр илүү хуульчдаас бүрдэх ёстой. Шүүхийн захиргаа гэдэг чинь шүүгч үйл ажиллагаагаа явуулах хэвийн нөхцөлөөр хангах, шүүхийн байгууллагын түрүүн Р.Гончигдорж дарга хэлчихлээ, бие даасан байдлыг хангах, шүүгчийн хараат бус байдал тусдаа статус. Шүүгчийн эрх зүйн байдлын тухай хуулиар зохицуулагдаж байгаа. Энэ хуулийн гол зорилго бол шүүхийн бие даасан байдлыг баталгаажуулах нөгөө Шүүхийн тухай хуультайгаа хавсрах байдлаар хэрэгжих ёстой гээд. Тэгээд шүүгчид дотроосоо хуульчид байх ёстой, мэргэшсэн байх ёстой, орон тооны байх ёстой гээд энэ шалгууруудын тавиад ирэхээр хаанаас гарч ирэх вэ гэхээр Ерөнхийлөгчийн анх санаачилсан санаа бол тэр санаачилга бол дэлхий нийтийн жишиг байгаа байхгүй юу. 

Анхан шатны шүүгчид нь бөөнөөрөө хуралдаж байгаад бүх шүүгч нарын тухай ярьж байна. Энд дарга цэргийн тухай ерөөсөө биш. Яагаад вэ гэхээр шүүгч нарт үйлчлэх ёстой байгууллага учраас, бөөнөөрөө хуралдаж байгаад төлөөллөө гарга. Анхан шатны шүүх бол тусдаа байна. Дав заалдах шатны шүүгчид тусдаа хуралдаж байгаад төлөөллөө гарга. Хяналтын шатны шүүгчид хуралдаж байгаад төлөөллөө гарга. Тэр нөгөө шүүгчийг тэргүүн шүүгч гээд шүүгчийн дарга цэрэгтэй холбоотой ямар асуудал байхгүй. Шүүгч нар өөрсдийнх нь эрх ашигтай холбоотой учраас төлөөлөл нь сонгогдоод гараад ирэхээр энэ сонгогдсон хүмүүсийг батламжлах асуудал гарч ирж байгаа юм. Энийг Ерөнхийлөгчид өгье. Яагаад гэвэл шүүхийн, шүүгч нарын бие даасан байдлыг хангах тэр Үндсэн хуулийн үүрэг нь байгаа учраас зөвхөн батламжлах үүрэгтэй, томилох биш. Батламжлах үүргийг нь Ерөнхийлөгчид өгчихье. Тэгээд энэ шүүхийн мэргэшсэн орон тооны Шүүхийн зөвлөл гээд юм үүсчихээр дотроосоо Шүүхийн зөвлөлийн дарга нь сонгогддог либериаль хэлбэр нь байж болох юм байна гэдэг нэг тийм хувилбар байсан юм. Харамсалтай нь энэ хувилбарыг, энэ үзэл бодлыг өмнөх парламентад унагачихсан юм. Яагаад унагасан гэхээр Шүүхийн Ерөнхий зөвлөл гэдэг чинь бид нарын гар хөлнөөс холдчихно байна шүү дээ гээд, тэгээд энэ дээр улс төрийн сонирхол орж ирээд Улсын Их Хурал байх ёстой, Засгийн газраас байх ёстой гээд улс төрийн институциудыг тавиад эхэлсэн. Гэтэл бид нарын анх зорьсон санаачилж байгаа Ерөнхийлөгчийн зүгээс өргөн барьсан, дэлхий нийтийн чиг хандлага болоод байгаа мэргэшсэн байх ёстой, орон тооны байх ёстой, бие даасан байдлыг бичүүлэх ёстой гэдэг энэ зарчмууд ухарчихсан. Би бол ямар санал гаргах гээд байна вэ гэхээр Ерөнхийлөгчийн хоригийг хүлээж авах ёстой. Хэт улс төржсөн институциудтай холбоотой шүүхийн захиргааг мэргэшүүлэхийн эсрэг явчихсан энэ хандлагыг бол бид нар зогсоох ёстой. Тэгэхээр Ерөнхийлөгчийн хоригийг хүлээж авах ёстой. Үнэхээр энэ дотор Улсын Их Хурлаас болон улс төрийн институциудаас орж байгаа нь асуудалтай байна гэж байгаа бол хоригийг хүлээж аваад хууль боловсруулах үедээ яах ёстой, тэр шатандаа шинэчилсэн шатандаа шинэчилсэн хууль тогтоогчид эрх мэдэл нь байж байна шүү дээ. Тэгэхээр асуудлаа дахин хэлэлцэж яриад анх өргөн барьсан концепци чинь зөв байна гэж үзэхийн бол тэрүүгээр нь батлах боломж бид нарт байгаа байхгүй юу. Бид бол хоригийг хүлээж аваад Улсын Их Хурал дээр хэлэлцүүлэх эрхээ нээж авах ёстой. Энэ үүднээсээ та бүхнийг хоригийг дэмжээсэй л гэж хүсч байна.

Ш.Түвдэндорж: - За баярлалаа.  Энд бас танин мэдэхүйн чанартай юм ерөнхийдөө анх өргөн барьсан хууль нь болохоор Ерөнхий зөвлөлийн гишүүн Сум буюу Сум дундын шүүх, Аймгийн захиргааны хэргийн анхан шатны шүүх, Аймгийн Иргэний болон эрүүгийн дав заалдах шатны шүүхүүдийн шүүгчдийн хамтарсан зөвлөгөөнөөс 1, Дүүргийн иргэний болон эрүүгийн хэргийн анхан шатны шүүх, Нийслэлийн захиргааны хэргийн анхан шатны шүүхүүдийн шүүгчдийн хамтарсан зөвлөгөөнөөс 1, Нийслэлийн иргэний, эрүүгийн болон захиргааны хэргийн дав заалдах шатны шүүхүүдийн шүүгчдийн хамтарсан зөвлөгөөнөөс 1, Улсын Дээд шүүх 1 хүний нэрийг тус тус Ерөнхийлөгчид өргөн мэдүүлнэ гэсэн ийм заалт явж байгаад тэр дараах 4 гишүүнээс бүрдэнэ. Их Хурал, Засгийн газар, Улсын Дээд шүүхээс  нэг нэг хүнийг шууд томилно гэсэн хууль батлагдсан юм байна л даа. Тэгээд энд хориг тавигдсан. Одоо ингээд хоригтой холбоотой санал хэлж дууслаа. Одоо Шүүхийн захиргааны тухай хуулийн 13 дугаар зүйлийн 13.1 дэх хэсэгт тавьсан Монгол Улсын Ерөнхийлөгчийн хоригийг хүлээж авах нь зүйтэй гэсэн томъёоллоор санал хураалт явуулъя. 
14-ээс 13.

За Улсын Их Хурлын чуулганы хуралдааны дэгийн тухай хуулийн 31 дүгээр зүйлийн 31.6-д зааснаар бол Байнгын хорооны болон нэгдсэн хуралдаанд оролцсон гишүүдийн гуравны хоёр нь хоригийг хүлээж аваагүй бол хууль, Улсын Их Хурлын бусад шийдвэр хүчин төгөлдөр үлдэнэ гэсэн, хоригийг хүлээж авлаа.  14  гишүүнээс 13 гишүүн. 
Дараагийн асуудалд оръё. Нэгдсэн  хуралдаанд Байнгын хорооны санал дүгнэлтийг илтгэх гишүүнийг Р.Гончигдорж дарга танилцуулна. 

Хоёр. Шүүхийн байгуулах тухай хуульд нэмэлт, өөрчлөлт оруулах тухай хуулийн төсөл, Шүүгчийн орон тоо тогтоох тухай Улсын Их Хурлын Тогтоолын хавсралтад нэмэлт оруулах тухай Их Хурлын төслүүд /хэлэлцэх эсэх/

Шүүхийн байгуулах тухай хуульд нэмэлт, өөрчлөлт оруулах тухай хуулийн төсөл, Шүүгчийн орон тоо тогтоох тухай Улсын Их Хурлын 1993 оны 59 дүгээр тогтоолын хавсралтад нэмэлт оруулах тухай Их Хурлын төслүүдийг хэлэлцэх эсэх асуудлыг эхэлье. Төслийн илтгэлийг Улсын Их Хурлын  гишүүн Х.Тэмүүжин танилцуулна.
Х.Тэмүүжин: - За Хууль зүйн байнгын хорооны дарга, эрхэм гишүүд ээ,

Монгол Улсын Үндсэн хуулийн Хорин зургадугаар зүйлийн 1 дэх хэсэг, Монгол Улсын Их Хурлын тухай хуулийн 7 дугаар зүйлийн 7.1.3-т заасан бүрэн эрхийнхээ дагуу Шүүх байгуулах тухай хуульд нэмэлт, өөрчлөлт оруулах тухай хуулийн төсөл болон Шүүгчийн орон тоо тогтоох тухай, Тогтоолын хавсралтад нэмэлт оруулах тухай Улсын Их Хурлын тогтоолын төслүүдийг санаачлан боловсрууллаа.
Сүүлийн жилүүдэд Өмнөговь аймагт ашигт малтмалын хайгуул, ашиглалт идэвхтэй явагдаж байгаа бөгөөд ашигт малтмалын орд газрууд бүхий Ханбогд сум аймгийн төвөөс 250 км-ын зайд алслагдсан, “Гашуун сухайт”-ын хилийн боомт байнгын ажиллагаатай болсон, суурин амьдардаг 3900, суурин бус амьдардаг 11000 гаруй хүн амтай, харин Цогтцэций сум аймгийн төвөөс 100 км-ын зайд алслагдсан, суурин амьдардаг 4100, суурин бус амьдардаг 10000 гаруй хүн амтай зэрэг хүн амын төвлөрлийн шалтгаанаас болоод тухайн нутаг дэвсгэр дээр гэмт хэрэг, захиргааны зөрчил, иргэний хэрэг маргаан ихээхэн өрнөдөг болсон. Энэтэй холбоотойгоор шүүх, хуулийн байгууллагын үйлчилгээ тэр дундаа шүүхийн хүртээмжтэй байдлыг нэмэгдүүлэх, иргэдэд шударга ёсны үйлчилгээг хүргэх, нөгөөтэйгүүр хууль сахиулах байгууллагын үйл ажиллагааг оновчтой тодорхой болгох зорилготойгоор яах аргагүй шүүх шинээр байгуулах шаардлага хэрэгцээ бий боллоо. 

Дээрх шаардлагад тулгуурлан Өмнөговь аймгийн Засаг дарга болон Баян-Овоо, Манлай, Ханбогд, Цогтцэций сумын Засаг дарга нараас удаа дараа Их Хуралд хүсэлт ирж байсан. Энэ хүсэлт болон шаардлагуудыг үндэслээд Өмнөговь аймгийн зүүн талын болон Баян-Овоо, Манлай, Ханбогд, Цогтцэций сумын нутаг дэвсгэрийг хамарсан сум дундын II шүүхийг байгуулах Ханбогд суманд, түүнчлэн прокурорын байгууллагыг байгуулах чиглэлээр бол Улсын Их Хурлаас тодорхой шийдвэрүүд гаргах ёстой юм байна гэж үзэж Улсын Их Хурлын гишүүн Ш.Түвдэндорж, Х.Тэмүүжин миний бие хуулийн төслүүд болон тогтоолын төсөлд нэмэлт, өөрчлөлт оруулах энэ төслүүдийг санаачилж байна. Тэгээд төслийг хэлэлцээд шийдвэрлэж өгөхийг хүсье.

Ш.Түвдэндорж: - За баярлалаа. Энэ асуудлыг хэлэлцэхэд Шүүхийн Ерөнхий зөвлөлийн гүйцэтгэх нарийн бичгийн дарга Н.Ганбаяр, Улсын ерөнхий прокурорын орлогч Ц.Бямбацогт, Шүүхийн Ерөнхий зөвлөлийн Захиргаа удирдлагын хэлтсийн дарга  С.Энхбаяр, Улсын ерөнхий прокурорын Тамгын хэлтсийн дарга Б.Үнэнбат нар оролцож байгааг танилцуулъя. За ингээд төсөлтэй холбоотой төсөл санаачлагчдаас асуух гишүүд нэрсээ өгнө үү? Р.Гончигдорж гишүүн, нэрсээ асуултаа тасалъя.

Р.Гончигдорж: - Манай гишүүд хууль санаачлах эрхийнхээ дагуу Шүүх байгуулах тухай  хуулийн төслийг санаачилж оруулж ирсэн байна. Дэмжиж байна. Дээд шүүх болон бусад шүүхийн институт, Шүүхийн Ерөнхий зөвлөл нь гэхдээ зөвлөлдсөн, зөвшилдсөн ийм талаар мэдээлэл авъя гэж бодсон юм.
Х.Тэмүүжин: - Дээд шүүх болон Шүүхийн Ерөнхий зөвлөл, Ерөнхий прокурортой бол зөвшилцсөн. Тэгээд санаачлагууд үндсэндээ бол Дээд шүүх болон Шүүхийн Ерөнхий зөвлөл, Прокурорын зүгээс бол гарсан. Энэ байгууллагууд маань өөрсдөө хууль санаачлах эрх байхгүй учраас Улсын Их Хурлын гишүүдээр дамжуулж Их Хуралд хэлбэрээр нь оруулж ирж байгаа юм. 

Ш.Түвдэндорж: - Дээр нь нөгөө Шүүхийн Ерөнхий зөвлөл, Прокуророос саналуудаа бүгдээрээ ирүүлчихсэн байгаа албан ёсоор. За асуулт дууслаа. Одоо төсөлтэй холбогдуулж санал хэлэх гишүүн байна. О.Баасанхүү, С.Баярцогт гишүүн, саналаа тасалъя. О.Баасанхүү гишүүн саналаа хэлнэ үү?

О.Баасанхүү: - За ерөнхийдөө хуулийн төслийг бол дэмжиж байна. Яагаад гэхийн бол ард түмний тэр бас хэрэгцээ шаардлага байгаа гэж би ойлгож байгаа. Тэр тусмаа Өмнөговь аймаг ялангуяа уул уурхай хөгжих газар өнөөдөр бас шүүх засаглалыг бэхжүүлэх нь зөв байх. Гэвч ер нь Монгол Улсын нутаг дэвсгэрийн тархай бутархай байдал, ялангуяа хүн амын нягтаршил дээрээс нь гэмт хэргийн гаралт, иргэний болон захиргааны асуудлууд дээр ер нь нэг нэгдсэн бодлоготой болмоор юм шиг надад санагдаж байна л даа. Яагаад вэ гэхээр өнөөдөр энд хэрэгцээ гарлаа гээд бид нар энд нэг юм байгуулчихдаг, дараа нь дахиад бас нэг газар хэрэгцээ гарлаа гээд байгуулахыг санал болговол яах вэ гэдэг асуудал гараад байна. Өөрөөр хэлэхийн бол бид ард түмэндээ ижил төрийн үйлчилгээ үзүүлэх үүрэгтэй. Хууль бол бүх нийтэд тэгш үйлчлэх ёстой. Тэгэхээр ер нь бол энэ төсөв батлах болон бусад зүйл дээр нэгэнт энэ эрх бүхий байгууллагын хүмүүс нь ирсэн учраас нэгдсэн бодлого боловсруулаач гэсэн хүсэлт байна. Өөрөөр хэлэхийн бол ер нь иймэрхүү газар зөвхөн Ханбогдыг хийгээд болоо юм уу, эсвэл өөр бас иймэрхүү чиглэлийн газрууд байдаг юм уу, байдаг бол тэрийг бас тодорхой юу гэдгийн бодлого боловсруулаад ойлголт өгөхгүй бол алтаа дагаад шүүхээ байгуулж байна гэдэг шиг Ханбогд гэхээр л бид нар нөгөө Оюу толгой, Тавантолгой гээд янз бүрийн юм боддог шүү дээ гэдгийн суурийг тавьж байгаа юм шиг харагдаад, ард түмнээ бодоод шүүхээ байгуулдаг болмоор байгаа юм шүү. Тэр тусмаа асуудлаа хармаар ялангуяа жишээлбэл нэгэнт тэнд шүүх байгуулах гарцаагүй шаардлага байгаа бол эрүүгийн хэргийг илрүүлдэг цагдаа хүчний байгууллагууд нь тэнд хэр бэхжсэн юм. Дээрээс говийн аймгуудын дэд бүтэц ямар юм, шүүгчдийн амьдрах орчин ямар юм, бүгдийг нь бас нарийн тооцоотой оруулж ирээрэй. Яагаад гэвэл нэгэнт хууль учраас гэж тэгээд ийм л саналтай байна. Нэгэнт зайлшгүй шаардлагатай санал, дүгнэлт нь орж ирсэн гэж хэлж байгаа учраас дэмжье.
Ш.Түвдэндорж: - За баярлалаа. С.Баярцогт гишүүн
С.Баярцогт: - Би энэ шүүх байгуулах орон тоо тогтоох тогтоолын төслийг бол дэмжиж байна. Гэхдээ процедурын хувьд нэг  хоёр зүйлийг хэлмээр байна л даа. Их Хурлын дарга, Байнгын хорооны дарга нарт хэлэхэд бол процедур нь өөрөө тогтоогүй буруу процедуртай байна. Их Хурлын даргад Шүүхийн Ерөнхий зөвлөлөөс санал болгосны дараа Их Хурлын дарга ингээд гишүүдийг гуйж байгаад өргөн бариулдаг юм шиг тийм буруу процедуртай байна. Тийм учраас шүүх байгууллага асуудлыг Шүүхийн Ерөнхий зөвлөл, Улсын Их Хуралд санал болгохын бол Прокуророос юм уу Дээд шүүхээс тэгэхийн бол Хууль зүйн байнгын хороо хуралдаад, Хууль зүйн байнгын хорооны гишүүд өөрсдөө бүтнээрээ санаачилж оруулж ирдэг процедур руу орох хэрэгтэй. Тэгэхгүй бол энэ хуучин Д.Одбаяр гишүүн, Х.Тэмүүжин гишүүн хоёрын лобби маягтай юм шиг, одоо Ш.Түвдэндорж, Х.Тэмүүжин гишүүн 2 санаачилж байгаа юм шиг ингэж харагдаад байгаа байхгүй юу. Тэгэхээр энэ процедураа нэгдүгээрт зөв болгоё. 


Хоёрдугаарт нь энэ орон тоо тогтоох асуудал нь бол 2012 оны дугаар сарын тэдний өдрөөс гээд хоосон орж ирж байна л даа. Шинэ Төсвийн тухай хуульд бол төсвийн жилийн дундуур орж ирж байгаа зүйлийг бол дараа жилийн төсвөөс эхлүүлнэ гээд заачихсан хуультай. Тэгэхээр орон тоо бол өөрөө номоороо бол 2013 оны 1 дүгээр сарын 1-нээс эхэлж хэрэгжих ёстой. Энэ процедур нь тогтоогүй учраас 2011 онд өргөн барьсан асуудал маань 2013 оноос эхэлж санхүүжих ийм байдал руу орж ирж байгаа учраас энэ дээр анхаараач гэж Их Хурлын дарга, Байнгын хорооны дарга хоёрт хэлж байна. Тэгээд Их Хурлын хууль, Дэгийн тухай хуулин дээр энэ процедуруудыг нь нарийвчилж зааж өгье гэсэн ийм саналтай байна. Баярлалаа.


Ш.Түвдэндорж: - За баярлалаа. Одоо саналаа тасалъя. Хууль тогтоолын төсөл бүрээр санал хураалт явуулъя.

Шүүх байгуулах тухай хуульд нэмэлт, өөрчлөлт оруулах тухай хуулийн төслийг чуулганы нэгдсэн хуралдаанаар хэлэлцүүлэх нь зүйтэй гэсэн томъёоллоор санал хураалт явуулъя. 

14-өөс 14.

За баярлалаа. 

Шүүгчийн орон тоо тогтоох тухай Улсын Их Хурлын тогтоолын төслийг чуулганы нэгдсэн хуралдаанаар хэлэлцүүлэх нь зүйтэй гэсэн томъёоллоор санал хураалт явуулъя.

14-өөс 14.

За Улсын Их Хурлын 1993 оны 59 дүгээр тогтоолын хавсралтад нэмэлт, өөрчлөлт оруулах тухай Улсын Их Хурлын тогтоолын төслийг чуулганы нэгдсэн хуралдаанаар хэлэлцүүлэх нь зүйтэй гэсэн томъёоллоор санал хураалт явуулъя.
14-өөс 13.

За баярлалаа. Нэгдсэн хуралдаанд Байнгын хорооны санал, дүгнэлтийг илтгэх гишүүнийг Х.Тэмүүжин гишүүн танилцуулчих уу? О.Баасанхүү гишүүнээр нэгдсэн хуралдаанд илтгүүлэхээр боллоо. За ингээд Хууль зүйн байнгын хорооны энэ өдрийн хуралдааны хэлэлцэх асуудал дууссан тул Байнгын хорооны хуралдаан хаасныг мэдэгдье.

Хуралдаан 12 цаг 00 минутад өндөрлөв.                  

Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ

